
9.	 Jizzax politexnika instituti

Annotatsiya: Mazkur maqola O‘zbekistonda xalqaro standartlar asosida tayyorlangan moliyaviy hisobot auditini o‘tkazish 
xususiyatlariga bag‘ishlangan bo‘lib, unda mazkur mavzuni tadqiq etishning dolzarbligi, o‘rganilganlik darajasi, xalqaro 
standartlar asosida tayyorlangan moliyaviy hisobot auditini tashkil etish xususiyatlari, MHXS va AXSlarni amaliyotga 
joriy etishda erishiladigan imkoniyatlar, moliyaviy hisobot tuzilgan sanadan keyin amalga oshirilgan muomalalar auditi 
jarayonida o‘rganiladigan masalalar, parallel hisob yuritish (konversiya) va transformatsiya usullarida tayyorlangan 
moliyaviy hisobot auditining farqli jihatlari hamda mazkur jarayonni takomillashtirish yuzasidan amaliy tavsiyalar 
shakllantirilgan.

Kalit so‘zlar: Moliyaviy hisobot auditi, auditning xalqaro standartlari, moliyaviy hisobotning xalqaro standartlari, moliyaviy 
hisobot standartlari, firibgarlik, moliyaviy hisobotni buzib ko‘rsatish, moliyaviy hisobotda xato va kamchiliklar, moliyaviy 
hisobot ishonchliligi, moliyaviy hisobotdan foydalanuvchilar, parallel hisob yuritish (konversiya) usuli, transformatsiya 
usuli.

Abstract: This article is devoted to the features of conducting an audit of financial statements prepared in accordance 
with international standards in Uzbekistan, in which the relevance of studying this topic, the level of study, the features 
of organizing an audit of financial statements prepared in accordance with international standards, the opportunities 
achieved in the implementation of IFRS and AAS in practice, issues to be studied in the process of auditing transactions 
made after the date of preparation of financial statements, the differences in the audit of financial statements prepared 
using parallel accounting (conversion) and transformation methods, and practical recommendations for improving this 
process are formulated.

Keywords: Financial statement audit, international auditing standards, international financial reporting standards, financial 
reporting standards, fraud, misrepresentation of financial statements, errors and omissions in financial statements, 
reliability of financial statements, users of financial statements, parallel accounting (conversion) method, transformation 
method.

Аннотация: Данная статья посвящена особенностям проведения аудита финансовой отчетности, составленной в 
соответствии с международными стандартами, в Узбекистане, в которой сформулированы актуальность изучения 
данной темы, уровень исследования, особенности организации аудита финансовой отчетности, составленной в 
соответствии с международными стандартами, возможности, достигнутые при практическом применении МСФО и 
МСА, вопросы, которые необходимо изучить в процессе аудита операций, совершенных после даты составления 
финансовой отчетности, различия в аудите финансовой отчетности, составленной с использованием методов 
параллельного учета (конверсионного) и трансформационного учета, а также практические рекомендации по 
совершенствованию этого процесса.

Ключевые слова: Аудит финансовой отчетности, международные стандарты аудита, международные стандарты 
финансовой отчетности, стандарты финансовой отчетности, мошенничество, искажение финансовой отчетности, 
ошибки и упущения в финансовой отчетности, достоверность финансовой отчетности, пользователи финансовой 
отчетности, метод параллельного учета (конверсионный), метод трансформационного учета

K I R I S H
Ma’lumki O‘zbekiston Respublikasi Prezidentining “Moliyaviy hisobotning xalqaro standartlariga o‘tish 

bo‘yicha qo‘shimcha chora-tadbirlar to‘g‘risidagi” 2020-yil 24-fevraldagi PQ-4611-son qaroriga muvofiq, 
2021-yil 1-yanvardan boshlab O‘zbekiston respublikasida faoliyat ko‘rsatuvchi aksiyadorlik jamiyatlari, tijorat 
banklari, sug‘urta tashkilotlari va yirik soliq to‘lovchilar toifasiga kiritilgan yuridik shaxslar moliyaviy hisobotning 
xalqaro standartlari (keyingi o‘rinlarda MHXS) asosida buxgalteriya hisobi yuritilishini tashkil etishlari va 2021-
yil yakunlaridan boshlab moliyaviy hisobotni MHXS asosida tayyorlashlari belgilab qo‘yilgan. Biroq mazkur 
sohada ko‘plab islohotlar amalga oshirilayotganligiga qaramasdan, MHXS asosida moliyaviy hisobotni 
shakllantirish va ular auditini o‘tkazish bo‘yicha e’tibor qaratilishi lozim bo‘lgan jihatlar mavjud.

Mazkur soha bo‘yicha audit tizimi oldidagi o‘z yechimini kutayotgan masalalar shundan iboratki, MHXS 
asosida tuzilgan moliyaviy hisobot qanday tartibda auditorlik tekshiruvidan o‘tkazilishi va buni amalga oshirish 
uchun auditorlar qanday malaka talablariga javob berishi lozim kabi jihatlarga e’tibor qaratish talab etilmoqda. 
O‘z navbatida O‘zbekiston auditorlik amaliyotida 2021 yilda yangi tahrirda qabul qilingan “Auditorlik faoliyati 
to‘g‘risida”gi qonunning 29-moddasiga muvofiq “auditorlik tekshiruvini o‘tkazishga doir auditning xalqaro 
standartlari (keyingi o‘rinlarda AXS)talablari to‘g‘risidagi, auditorning e’tirozlariga asos bo‘lgan qonunchilik 
hujjatlari normalari haqidagi axborotni xo‘jalik yurituvchi sub’ektning so‘roviga binoan taqdim etish” majburiyati  
hamda mazkur qonunning 33-moddasiga muvofiq auditorlik tashkilotlarining turdosh xizmatlari  tarkibiga 
“buxgalteriya hisobini yo‘lga qo‘yish, qayta tiklash, yuritish va moliyaviy hisobot tuzish, shu jumladan moliyaviy 
hisobotning xalqaro standartlari bo‘yicha moliyaviy hisobot tuzish” xizmati kiritildi. Ta’kidlash joizki, ushbu 
masalaga Prezidentimiz tomonidan 2017-yilda moliyaviy hisobotning xalqaro standartlari va auditning xalqaro 
standartlarini amaliyotga joriy etishning me’yoriy-huquqiy mezonlari belgilab berildi. 

M A V Z U G A  O I D  A D A B I Y O T L A R  S H A R H I
Ma’lumki, auditorning asosiy maqsadi auditorlik tekshiruvi buyurtmachisining moliyaviy hisobot 

ko‘rsatkichlarining ishochliligini baholash hamda tekshiruv buyurtmachisiga moliyaviy hisobot ko‘rsatkichlarining 
ishonchliligini ta’minlash bo‘yicha maslahatlar yoki xalqaro standartlarga muvofiq turdosh xizmatlar ko‘rsatishga 
ham qaratiladi. Iqtisodiy adabiyotlardan ma’lumki, moliyaviy hisobotning ko‘rsatkichlari ishonchliligini ta’minlash 
borasida ko‘plab iqtisodchi olimlar ilmiy tadqiqotlar olib borishgan. Jumladan, iqtisodchi olimlar Ya.V.Sokolov va 
S.M.Bichkovalarning qarashlarida “moliyaviy hisobotlarning ishonchliligi «true and fair view», ya’ni «ishonchli va 
vijdonli qarash» iborasini ilgari surib, mazkur tushunchalarni auditorlik xulosasining ishochliligi bilan bog‘laydi. 
Shuningdek, tadqiqotchilar moliyaviy hisobotda aks ettirilgan ma’lumotlar miqdoriy jihatdan yetarli bo‘lmasa va 
sifati jihatdan mavjud va potensial foydalanuvchilarning oqilona taxminlariga javob bermasa, hisobot ishonchlilik 
va vijdonlilik talablariga javob bermaydi”46F[1].

Rus iqtisodchilari T.Yu.Drujilovskaya, T.N.Korshunova va A.A.Xodirevlarning fikrlariga ko‘ra, “moliyaviy 
hisobotning ishonchliligi, unda taqdim etilgan ma’lumotlarning haqqoniyligi sifatida tushunilishi kerak, bu 
tashkilotning moliyaviy ahvoli va natijalarini aks ettiradi va hisobotlardan foydalanuvchilarga tashkilot to‘g‘risida 
to‘g‘ri iqtisodiy qaror qabul qilishga imkon beradi”47F[2].

Iqtisodchi olim Axmed al Dmur o‘z tadqiqotlarida, “moliyaviy ma’lumotlar yuzasidan hisobotning ishonchliligi 
buxgalteriya hisobi va ichki nazorat axborot tizimlariga bevosita bog‘liq”ligini tadqiq etgan [3].

Natavut Tontiset va Sirilak Kaivinut kabi olimlarning ta’kidlashicha, “moliyaviy hisobotning asosiy maqsadi 
iqtisodiy qarorlar qabul qilish uchun foydali axborotlarni taqdim etish, degan xulosaga kelgan. Moliyaviy 
hisobotning ishonchliligi esa iqtisodiy qarorlar qabul qilishda foydali hisoblangan moliyaviy hisobotlarni taqdim 
etish orqali aniqlanadi”49[4]. 

Yusuf Shaxvanning ta’kidlashicha, “moliyaviy hisobotning ishonchliligi iqtisodiy qarorlar qabul qilishda 
ishonchli tayyorlangan hisobotlarga taalluqli hisoblanadi” [5]51F. 

Iqtisodchi olim N.Sh.Xajimuratovning fikricha esa “moliyaviy hisobotlar ishonchliligiga normativ-huquqiy 
hujjatlardagi nomuvofiqliklar, miqdoriy va tahliliy ko‘rsatkichlarning yetishmasligi, muomalalarni hujjatlarda to‘liq 
aks ettirmaslik, ma’lumotlarni inkor etish va buxgalterlar malakasining pastligi kabi omillar ta’sir etadi” [6]51F.

Iqtisodiyot fanlari doktori, professor A.Z.Avlokulovning fikricha, xalqaro standartlar asosida tuziladigan 
moliyaviy hisobotlar tashkilotni samarali boshqarishda zarur hisoblanadi. Xalqaro standartlarga o‘tishdan 
asosiy maqsad xalqaro bozorga chiqish hamda investitsiyalarni jalb etishdir. Shuningdek xalqaro standartlar 
mamlakat iqtisodiyotini sifat jihatdan rivojlantirishga ham muhim hissa qo‘shadi. Bu jarayonda qulay investitsion 
muhit, kompaniyalar faoliyati ochiqligi, boshqaruvning aksiyadorlar oldidagi hisobdorligi, zamonaviy korporativ 
boshqaruv uslublarining joriy qilinishi aksiyadorlik jamiyatlarining rivojlanishiga muhim hissa qo‘shadi [7]. 

T A D Q I Q O T  M E T O D O L O G I YA S I
Maqolada muallif tomonidan ilmiy abstraksiyalash, tizimli tahlil, kuzatuv, induksiya va deduksiya usullaridan 

foydalanilgan. 

T A H L I L  V A  N A T I J A L A R
O‘zbekistonda hozirgi davr auditining asosiy ob’ektlaridan biri bu MHXS asosida tuzilgan moliyaviy 

hisobot ishonchliligining auditidir. O‘zbekiston Respublikasi Prezidentining 2017-yil 7 fevraldagi “O‘zbekiston 
respublikasini yanada rivojlantirish bo‘yicha harakatlar strategiyasi to‘g‘risida”gi PF-4947-son Farmoni va 
Prezidentning 2020 yil 24-fevraldagi “Moliyaviy hisobotning xalqaro standartlariga o‘tish  bo‘yicha  qo‘shimcha  
chora-tadbirlar to‘g‘risida”gi PQ-4611-son qaroriga muvofiq moliyaviy hisobotni shakllantirish davr talabiga 
aylandi. Shuningdek, MHXS asosida moliyaviy hisobotni shakllantirish masalalari V.F.Paliy, S.N.Tashnazarov, 
A.N.To‘raev, X.Abidov va S.Ya.Hamidova kabi iqtisodchi olimlar tomonidan atroflicha tadqiq etilgan. 
Shuningdek, O‘zbekiston Respublikasi Prezidentining 2020 yil 24-fevraldagi PQ-4611-son qaroriga muvofiq 
2021-yil 1-yanvardan aksiyadorlik jamiyatlari, tijorat banklari, sug‘urta tashkilotlari va yirik soliq to‘lovchilar 
toifasiga kiruvchi yuridik shaxslar buxgalteriya hisobini MHXS asosida yuritishi, ya’ni, moliyaviy hisobotni MHXS 
qoidalari asosida shakllantirishi belgilangan. Bu esa yuqoridagi sub’ektlarda auditor tomonidan moliyaviy 
hisobotni MHXS me’yorlari asosida to‘g‘ri shakllantirilganligini o‘rganishni talab etadi va auditorlik tashkilotlari 
tomonidan esa MHXS asosida moliyaviy hisobot tuzish kabi yangi turdosh xizmatiga bo‘lgan talabni oshiradi.  

Bizningcha, hozirgi davr hisob va audit amaliyotida MHXS va AXSlarni amaliyotga joriy etish va ularni 
qo‘llanilmasligi oqibatida yuzaga keladigan muammolar, moliyaviy hisobot transformatsiyasini amalga 
oshirishning uslubiy masalalarini o‘rganish, MHXS asosida moliyaviy hisobotlarni shakllantirish va ularni 
auditning xalqaro me’yorlariga muvofiq auditorlik tekshiruvidan o‘tkazish masalalarini o‘rganilmasligi hisob 
tizimining moliyaviy hisobotdan foydalanuvchilar oldidagi majburiyatlarini to‘liq va o‘z muddatida bajarilishiga 
salbiy ta’sir etadi. Fikrimizcha, MHXS va AXS talablariga muvofiq moliyaviy hisobotlarni shakllantirish hamda 
ular auditini amalga oshirilishini ta’minlash xo‘jalik yurituvchi sub’ektlar va auditorlik tashkilotlari faoliyati uchun 
quyidagi imkoniyatlar yaratilishini ta’minlaydi(1-jadval). 

1-jadval. MHXS va AXSlarni amaliyotga joriy etishda erishiladigan imkoniyatlar1

№ MHXS va AXSni qo‘llanilishi natijasida erishiladigan imkoniyatlar
1 Faoliyat natijalarining ochiq(shaffof)ligi darajasini yanada oshirish imkoniyati

2 Moliyaviy hisobotdan foydalanuvchilarni unda aks ettirilgan axborotlarni davriy oraliqlar hamda turli korxonalar 
bo‘yicha ko‘rsatkichlarga ajratgan holda tahlil qilish 

3 Investorlar, aksiyadorlar va kreditorlarning korxona moliyaviy faoliyatiga ishonchi ortib, korxonaga sarmoya kiritish 
hamda kredit ajratish kabi imkoniyatlar darajasining kengayishi

4 Xalqaro talablarga muvofiq keluvchi axborotdan foydalanilishi natijasida korxonada xorijiy investorlar bilan 
hamkorlik imkoniyatlari kengayib, ular faoliyatiga chetdan investitsiyalar oqimini kuchayishi

5 Xalqaro me’yorlarga muvofiq keluvchi moliyaviy axborotlarni shakllantirilganligi tufayli korxonaning xalqaro 
munosabatlar, turli birjalar va xalqaro kapital bozori ishtirokchisiga aylanishi 

6 Korxona ta’sischilari va boshqaruv rahbariyatini samarali qarorlari uchun ishonchli, ob’ektiv va tizimli moliyaviy 
axborotlar bilan ta’minlash imkonini yuzaga keltiradi

7 Korxona faoliyatini moliyaviy jihatdan rejalashtirish va uning kelgusi faoliyati rivojlanishini oldindan baholash 
uchun zarur axborotlar bilan ta’minlash imkoniyati

8 Korxona boshqaruv tartibini takomillashtirish, uning mahsulot ishlab chiqarish (xizmat ko‘rsatish) sifatini oshirish 
va eksport salohiyatini yuksaltirish orqali uning bozorda raqobatbardoshligini yanada oshirish 

9 Korxona faoliyatida korrupsiya, suiste’mol, mulk va mablag‘larni talon-taroj qilish yoki o‘z manfaati yo‘lida 
foydalanish, daromad(foyda)ni yashirish va bankrotlik holatlarini kamaytirish 

10 Ishonchli axborotlardan foydalanilishi va boshqaruv qarorlarini qabul qilinishi natijasida rag‘batlantirish va 
faoliyatdan manfaatdorlik darajasini oshirish 

11 Korxona boshqaruvida ishonchli va kafolatli axborotlardan foydalanilishi natijasida samarali nazorat tizimi 
shakllanib, korxona ishchi va xizmatchilarida korxona faoliyatiga nisbatan munosabatni ijobiy tomonga o‘zgarishi

12 Korxona ishchi va xizmatchilarida o‘z kasbiy malakasini oshirishga nisbatan ijobiy munosabat va qiziqish 
kuchayishi va boshqalar

1	 Muallif tomonidan tayyorlangan

Yuqoridagi 1-jadval ma’lumotlaridan ko‘rinadiki, hisob va audit tizimida xalqaro standartlardan foydalanish 
auditordan xalqaro standartlar asosida auditorlik tekshiruvini tashkil etish va o‘tkazish uslubiyatini to‘liq 
o‘zlashtirishni talab etib, auditor moliyaviy hisobot transformatsiyasini amalga oshirish va MHXS asosida 
moliyaviy hisobot tuzish kabi ikki turdagi asosiy xizmatni amalga oshirishi bugungi davr talabi hisoblanadi. 
Qolaversa Prezidentning PQ-4611-son qarorini qabul qilinishi, auditor bir paytning o‘zida ikki turdagi xizmatlarni 
ya’ni auditorlik tekshiruvini amalga oshirish xizmati va milliy qonunchilikka muvofiq tayyorlangan moliyaviy 
hisobotni moliyaviy MHXS talablariga moslashtirish (transformatsiya) xizmatiga bo‘lgan ehtiyojni yuzaga 
keltirdi. Bu esa auditorlardan MHXS asosida moliyaviy hisobot tayyorlash va uning auditi jarayoni bo‘yicha 
xalqaro standartlar talablarini to‘liq o‘zlashtirishni talab etmoqda. 

Ma’lumki, auditorlik tashkilotlari nafaqat moliyaviy hisobot auditi bilan shug‘ullanishi, balki amaldagi 
qonunning 31-moddasiga muvofiq “Auditorlik tashkilotlari auditorlik tekshiruvlari va turdosh xizmatlari turidagi 
auditorlik xizmatlarini” ko‘rsatishlari mumkin [8]. Mazkur auditorlik xizmatlarini ko‘rsatishni tartibga solish 
masalalari 800-sonli “Maxsus masalalar – maxsus maqsadli asoslarga muvofiq tayyorlangan moliyaviy 
hisobotlar auditi” va 805-sonli “Maxsus masalalar – ayrim moliyaviy hisobotlar hamda moliyaviy hisobotning 
maxsus elementlari, schyotlari yoki moddalari auditi” nomli auditning xalqaro standartlari me’yorlariga muvofiq 
amalga oshiriladi. Ko‘rinadiki, korxona moliyaviy hisobot ma’lumotlaridan foydalanuvchilar tomonidan korxona 
faoliyati to‘g‘risidagi maxsus masalalar bo‘yicha moliyaviy hisobot yoki korxona faoliyatidagi ularni qiziqtirgan, 
manfaatli masalalar bo‘yicha hisobot (axborot) talab etiladi. Mazkur maxsus masalalar bo‘yicha ishonchli va 
kafolatli axborot bilan ta’minlovchi vakolatli tashkilot auditorlik tashkilotlari hisoblanadi. 

Auditorlik amaliyotida munozara (bahs)li bo‘lgan, biroq jiddiy e’tibor qaratilishi zarur bo‘lgan holatlardan 
biri moliyaviy hisobot tuzilgan sanadan keyingi hodisalarni baholash jarayonidir. Mazkur baholash jarayoni 560 
son “Keyingi hodisalar” nomli auditning xalqaro standarti me’yorlariga muvofiq amalga oshiriladi. Bizningcha, 
auditorlik tekshiruvida moliyaviy hisobot tuzilgan sanadan keyin amalga oshirilgan muomalalar auditi jarayonida 
1-rasmda keltirilgan masalalar o‘rganiladi (1-rasm).

 Moliyaviy hisobot tuzilgan sanadan keyin amalga oshirilgan muomalalar auditi 
jarayonida o‘rganiladigan masalalar 

Bank krediti mablag‘larining qaytarilmasligi oqibatida uning to‘lovga qobiliyatsizligini 
asoslovchi muomalalar, korxonaning mulki va mablag‘larining likvidligi holatini o‘rganish 

Moliyaviy hisobotni tasdiqlagunga qadar va moliyaviy hisobotni tasdiqlashning oxirgi 
sanalarida korxona tomonidan qabul qilingan qarorlar oqibatlari (da’volar bo‘yicha 
yaratilgan zaxiralar)ni o‘rganish 

 

 
Moliyaviy hisobot tuzilgan sanadan keyingi davrda korxona faoliyat ko‘rsatayotgan 
iqtisodiy muhitga sanksiyalar natijasida iqtisodiy beqarorlik ta’siri va valyuta qadrsizlanishi 
oqibatlarini baholash 

Moliyaviy hisobot tasdiqlangan sana va moliyaviy hisobot to‘g‘risida auditorlik xulosasini 
tasdiqlash davri oralig‘ida shartnoma shartlarining bajarilishiga doir muomalalar holatini 
o‘rganish 

1-rasm. Moliyaviy hisobot tuzilgan sanadan keyin amalga oshirilgan muomalalar auditi jarayonida o‘rganiladigan 
masalalar2

Moliyaviy hisobot auditi amaliyotida firibgarlik(fraud), moliyaviy hisobotni buzib ko‘rsatish (misrepresentation 
of financial statements) va xato (error) kabi atamalaridan keng foydalaniladi. Auditda firibgarlik yoki xato 
tushunchalari mazmuni o‘rtasidagi asosiy farqlovchi belgi bu ataylab (qasddan) yoki atayin (qasddan) qilinmagan 
moliyaviy hisobotni buzib ko‘rsatish holati hisoblanadi. Bundan ko‘rinadiki moliyaviy hisobot auditida firibgarlik 

2	  Muallif tomonidan ishlab chiqilgan

deganda moliyaviy hisobotni atayin buzib ko‘rsatish harakatlarini anglatuvchi yuridik tushuncha tushunilsa, 
xato deganda esa moliyaviy hisobotdagi atayin (qasddan) qilinmagan moliyaviy hisobotni buzib ko‘rsatish 
harakatlari tushuniladi. Demak auditda firibgarlikni aniqlash (fosh etish) xatoni aniqlash jarayonidan muhimroq 
sanaladi.

Bizningcha, auditor parallel hisob yuritish (konversiya) yoki transformatsiya usullarida MHXSga muvofiq 
tayyorlangan moliyaviy hisobotlarni o‘rganishda quyidagi jihatlarga jiddiy e’tibor qaratishi maqsadga muvofiq 
(2-jadval).

2-jadval. Parallel hisob yuritish (konversiya) va transformatsiya usullarida tayyorlangan moliyaviy hisobot 
auditining farqli jihatlari3

№ Konversiya yoki parallel 
hisob yuritish usuli Transformatsiya usuli

1 Amalga oshirilgan muomalalarning normativ-huquqiy 
hujjatlar me’yorlariga muvofiqligini o‘rganish

Pulda baholangan muomalalarning normativ-huquqiy 
hujjatlar me’yorlariga muvofiqligini o‘rganish

2

Amalga oshirilgan muomalalar, korxona mulki va 
mablag‘larni BHMS talablariga muvofiq hisobga 
olinganligi, turkumlanganligi, miqdor va sifat jihatdan to‘g‘ri 
baholanganligi va ro‘yxatga olinganligini o‘rganish

Amalga oshirilgan muomalalar, korxona mulki va 
mablag‘larni MHXS talablariga muvofiq hisobga 
olinganligi, turkumlanganligi, miqdor va sifat jihatdan 
to‘g‘ri baholanganligi va ro‘yxatga olinganligini 
o‘rganish

3
Amalga oshirilgan muomalalar, korxona mulki va 
mablag‘larini BHMS talablari asosida buxgalteriya 
schyotlari va hujjatlarida to‘g‘ri aks ettirilganligini o‘rganish

Amalga oshirilgan muomalalar, korxona mulki 
va mablag‘larini MHXS talablari asosida 
buxgalteriya schyotlarida to‘g‘ri umumlashtirilganligi 
hamda treyl balans va ishchi jadvallarda to‘g‘ri 
hujjatlashtirilganligini o‘rganish  

4
Moliyaviy hisobotni BHMSda belgilangan shakl va 
muddatlarga muvofiq tayyorlanganligi hamda taqdim 
etilganligini o‘rganish

Moliyaviy hisobotni MHXSda belgilangan shakl va 
muddatlarga muvofiq tayyorlanganligi hamda taqdim 
etilganligini o‘rganish

5
Auditorlik tekshiruvi natijalari bo‘yicha auditning xalqaro 
standartlariga muvofiq auditorlik xulosasini tayyorlash va 
taqdim etish

Auditorlik tekshiruvi natijalari bo‘yicha auditning 
xalqaro standartlariga muvofiq auditorlik xulosasini 
tayyorlash va taqdim etish 

Yuqoridagi 2-jadvaldan ko‘rinadiki, auditor tomonidan MHXS asosida transformatsiya usulida 
tayyorlangan moliyaviy hisobot konversiya yoki parallel usulda tayyorlangan moliyaviy hisobotga nisbatan 
buxgalter tomonidan normativ-huquqiy hujjatlarda ko‘rsatilmagan mustaqil yondashuv asosida bajarilganligi, 
transformatsiya jarayonining murakkabligi va auditordan ko‘p vaqt hamda mehnat talab etganligi inobatga 
olinishi zarur. Fikrimizcha, moliyaviy hisobotni MHXS asosida transformatsiya qilishning yagona uslubiyatining 
mavjud emasligi har bir korxona moliyaviy hisobot transformatsiyasi bo‘yicha hisob siyosatini ishlab chiqish 
ehtiyojini yuzaga keltiradi. Bu esa audit buyurtmachisida moliyaviy hisobot transformatsiyasini amalga oshirish 
uchun yetarli darajada shart-sharoit(talab, ehtiyoj)lar mavjudligi auditor tomonidan o‘rganilishi maqsadga 
muvofiq. 

X U L O S A  V A  T A K L I F L A R
Hozirgi davr hisob va audit amaliyotida MHXS va AXSlarni amaliyotga joriy etish va ularni qo‘llanilmasligi 

oqibatida yuzaga keladigan muammolar, moliyaviy hisobot transformatsiyasini amalga oshirishning uslubiy 
masalalarini o‘rganish, MHXS asosida moliyaviy hisobotlarni shakllantirish va ularni auditning xalqaro 
me’yorlariga muvofiq auditorlik tekshiruvidan o‘tkazish masalalarini o‘rganilmasligi hisob tizimining moliyaviy 
hisobotdan foydalanuvchilar oldidagi majburiyatlarini to‘liq va o‘z muddatida bajarilishiga salbiy ta’sir etadi. 

Auditor tekshirilayotgan sub’ekt moliyaviy hisoboti ishonchliligini o‘rganishdan avval, tekshirilayotgan 
sub’ekt moliyaviy hisobotini buxgalteriya hisobi usul va tamoyillariga muvofiq amalga oshirilayotganligi, 
tekshirilayotgan sub’ekt moliyaviy ko‘rsatkichlari moliyaviy hisobotda boshlang‘ich qiymat, xarid qiymati, 
sotish qiymati, diskontlangan qiymat va balans qiymatlarida to‘g‘ri aks ettirilganligi hamda moliyaviy hisobotni 
amaldagi normativ-huquqiy hujjatlar va buxgalteriya hisobi standartlari me’yorlariga muvofiq tuzilganligini 
o‘rganishi maqsadga muvofiq.

Firibgarlik va xatolardan xoli bo‘lgan ko‘rsatkichlar asosida shakllantirilgan hisobot ishonchli hisobotdir. 
Korxona faoliyatining qonuniyligi va moliyaviy hisobot ko‘rsatkichlari ishonchliligini baholash esa auditorning 
asosiy majburiyati hisoblanadi. Bu esa auditordan korxona moliyaviy hisobotida aniqlangan xato va firibgarlik 
holatlarining mazmunini, shakllanish sabablarini, firibgarlik va xatoning moliyaviy hisobotga ta’sirini hamda 

3	  Муаллиф томонидан тайёрланган

aniqlangan moliyaviy hisobotni buzib ko‘rsatish holatlarini bartaraf etish yoki ularni kelgusida takrorlanmasligi 
yuzasidan amaliy tavsiyalar ishlab chiqishni talab etadi.

Moliyaviy hisobot auditi jarayonida auditorni amaldagi Qonun va qonunosti me’yoriy hujjatlariga rioya 
etish va o‘rganilayotgan moliyaviy hisobot ko‘rsatkichlari ishonchliligini baholashda mazkur me’yoriy hujjatlar 
talablariga muvofiq shakllantirilganligini baholashi talab etiladi. Auditorlik tekshiruvida tekshirilayotgan sub’ekt 
moliyaviy hisobotiga amaldagi qonunlar va boshqa me’yoriy hujjatlar talablarining konseptual asos sifatida 
ta’siri jiddiy bo‘lishi yoki auditorni tekshiruvni amalga oshirishda amaldagi mavjud qonunlar va boshqa me’yoriy 
hujjatlar me’yorlariga muvofiq harakat qilishi talab etiladi. Moliyaviy hisobot auditi jarayonida auditor moliyaviy 
hisobotni shakllantirish bo‘yicha konseptual asos talablariga rioya etilganligiga asosiy e’tibor qaratishi zarur.

Tahlillar shuni ko‘rsatadiki bugunga qadar  moliyaviy hisobot tuzilgan sanadan keyingi hodisalarni aniqlash 
va bu haqida auditorlik xulosasi(fikr)ini shakllantirish tartibi yaratilgan normativ-huquqiy hujjatlar, o‘quv 
adabiyotlari va tadqiqotlarda yetarlicha yoritilmaganligi (birgina moliyaviy hisobot tuzilgan sanadan keyingi 
hodisalar nomli milliy standartdan boshqa me’yoriy hujjat ishlab chiqilmagan)ligi ma’lum bo‘ldi. O‘z navbatida 
majburiy audit yakunida o‘rganilayotgan hisobot davri tugagan va auditorlik xulosasi imzolanadigan sanagacha 
yoki xulosa rasmiylashtirilgandan keyingi davrda aniqlangan o‘rganilayotgan hisobot davriga aloqador bo‘lgan 
muomalalar to‘g‘risidagi axborotlar ishonchligini baholash auditor majburiyatlaridan sanaladi yoki ushbu 
masalani auditorlar tomonidan o‘rganilmasligi moliyaviy hisobot ishonchliligiga jiddiy ta’sir etishi mumkin.

Foydalanilgan adabiyotlar ro‘yxati:
1.	 Соколов Я.В., Бычкова С.М. Достоверность и добросовестность составления бухгалтерской отчетности // 

Бухгалтерский учет. 1999. № 12. С. 87-90
2.	 Дружиловская Т.Ю., Коршунова Т.Н., Ходырев А.А. Принципы учетной политики и достоверность отчетной 

информatsiи как ее цель // Международный бухгалтерский учет. 2013. № 24. С. 2-16
3.	 Ahmed Al-Dmour. The impact of the reliability of the accounting information system upon the business performance 

via the mediating role of the quality of financial reporting. // The International Journal of Accounting and Business 
Society. Vol. 26 No.1 August 2018

4.	 Nattawut Tontiset, Sirilak Kaiwinit. The Factors Affecting Financial Reporting Reliability: An Empirical Research of 
Public Listed Companies in Thailand. //Journal of Modern Accounting and Auditing, June 2018, Vol. 14, No. 6. p 291-
304

5.	 Shahwan Yusuf. Qualitative characteristics of financial reporting: A historical perspective. Journal of Applied Accounting 
Research. 9(3), 2008. p 192-202.

6.	 N.Sh.Xajimuratov. “Moliyaviy hisobotning ishonchliligini ta’minlash yo‘nalishlari”. “Iqtisod va moliya” jurnali. 2020/3, 
72-77 betlar.

7.	 Avlokulov A.Z. Moliyaviy hisobotning xalqaro standartlarida moliyaviy natijalar ko‘rsatkichlarini aks ettirish 
xususiyatlari.// «Xalqaro moliya va hisob» ilmiy elektron jurnali. №2, aprel, 2017 yil.

8.	 O‘zbekiston Respublikasining 2021-yil 25-fevraldagi «Audotorlik faoliyati to‘g‘risida»gi O‘RQ-677-son qonuni. https://
lex.uz



2025. № 9

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir Alibekov Zokir Alibekov
Sahifalovchi va dizayner: Sahifalovchi va dizayner: Iskandar IslomovIskandar Islomov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga mualliflar ma’sul. 

Tahririyat fikri har vaqt ham mualliflar fikriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




